ՀՀ կառավարությանն առընթեր պետական գույքի կառավարման վարչության պետի շնորհավորական խոսքը
Հարգելի գործընկերներ
Մենք մեր երկրի ու մեր պատմության համար անչափ գեղեցիկ ու կարևոր իրադարձության շեմին ենք. վաղը միասին, ամբողջ երկրով ու նաև աշխարհով մեկ սփռված հայությամբ կտոնենք մեր երկրի Անկախության 20 ամյակը: Մարդու կյանքում 20 ամյակը հասուն պատանեկություն է խորհրդանշում կամ երիտասարդության սկիզբ, իսկ պատմության համար 20 տարին ընդամենն ակնթարթ է, այն էլ հազարամյակների ճանապարհ անցած մեր ժողովրդի համար:
Սակայն անցած 20 ամյակն ավելի քան խորհրդանշական է ` ակնթարթ կամ դրվագ և անգամ ժամանակաշրջան կոչելու համար. այն Սկիզբ է նշանակում, հնագույն ժողովրդի նորագույն պատմության Սկիզբ, որտեղ մեզնից յուրաքանչյուրն ունի իր առաքելությունը, նաև իր պարտքը վաղն ավելի լավ, ավելի կարող ու զորեղ պետություն ունենալու գործում: Մենք Հայաստանի անկախ Հանրապետության ծննդի, առաջին քայլերի վկան ու մասնակիցն ենք: Մենք բոլորս ապրում ենք մի հետաքրքիր ժամանակաշրջանում, երբ մեր երիտասարդ հանրապետությունը մեր աչքի առաջ, մեր մասնակցությամբ կայանում է, ամրապնդվում: Եվ, թե ինչպիսին կլինի վաղվա Հայաստանը մեզ ու մեր երեխաների համար, նորից եմ կրկնում, կախված է մեզնից բոլորից: Յուրաքանչյուրիս աշխատանքն իր հետքն է թողնում մեր ձեռքով կերտվող պատմության էջերում: Այս պատմության մեջ չկան երկրորդական դերեր ու դեմքեր. անկախության հանրաքվեն կայացել է յուրաքանչյուրի, համոզված եմ, դրական քվեով:
Տեսեք, մենք այստեղ հավաքվել ենք աշխատանքային կոլեկտիվով. մեր գերատեսչությունն էլ հենց Անկախության ծնունդ է: Խորհրդային կենտրոնացված տնտեսությունից մասնավոր, շուկայական տնտեսության անցման առաջին գործիքներից մեկը` հենց սեփականաշնորհումը դարձավ իր ձեռքբերումներով ու սխալներով հանդերձ: Մեր անելիքները շատ են նաև առաջիկա տասնամյակներում:
Օրը տոնական է և ցանկանում եմ սրտանց շնորհավորել ձեզ բոլորիդ Անկախության տոնի առթիվ, առաջին հերթին մաղթել բարօրություն ընտանիքում և անձնական կյանքում, նաև աշխատանքի մեջ և իհարկե, ամուր առողջություն, բարեկեցություն: Մենք միասին ճանապարհ ունենք անցնելու և ուզում եմ հավատացնել, որ մենք միասին լավ կաշխատենք, քանի որ մեր աշխատակազմը պրոֆեսիոնալ է, կարող ուժեր շատ ունենք, և դրա ու ձեր փորձառության համար շնորհակալ եմ ձեզ: Հավատացնում եմ, որ լավ աշխատանքն աննկատ չի մնա և ձեզնից յուրաքանչյուրը կհամոզվի, որ իր աշխատանքը գնահատվոմ է:
Կրկին շնորհավորում եմ ձեզ:
Արման Սահակյան
